
SANOAT TARMOG‘INI IQTISODIY 
RIVOJLANTIRISH VA UNDAN SAMARALI 
FOYDALANISHNING NAZARIY ASOSLARI
Ne’matov Shoxruxbek Ma’murjon o‘g‘li 
Toshkent davlat iqtisodiyot universiteti, 
“Yashil iqtisodiyot” kafedrasi mustaqil tadqiqotchisi
E-mail: sh.nematov@tsue.uz

Annotatsiya. Ushbu maqolada sanoatni iqtisodiy rivojlantirishning mohiyati, tarkibiy qismlari va nazariy 
asoslari chuqur o‘rganilgan. Sanoatni iqtisodiy rivojlantirish bo‘yicha xorijiy va mahalliy olimlarning ilmiy 
qarashlari tahlil qilingan hamda mualliflik ta’rifi keltirilgan. Shuningdek, sanoatni iqtisodiy rivojlantirishdan 
samarali foydalanish yo‘llari taklif etilgan.

Kalit so‘zlar: sanoat, sanoat iqtisodiyoti, iqtisodiy rivojlanish, investitsiya, infratuzilma, raqobatbardoshlik.
Abstract. This article examines the essence, structural components, and theoretical foundations of 

industrial economic development. The scientific views of foreign and domestic scholars on the economic 
development of industry are analyzed, and an authorial definition is proposed. In addition, practical approaches 
for ensuring the effective utilization of industrial development opportunities are presented.

Keywords: industry, industrial economics, economic development, investment, infrastructure, 
competitiveness.

Аннотация. В данной статье подробно исследованы сущность, структурные элементы и 
теоретические основы экономического развития промышленности. Проанализированы научные 
взгляды зарубежных и отечественных ученых на вопросы экономического развития промышленности, 
а также предложено авторское определение данного понятия. Кроме того, представлены направления 
эффективного использования возможностей промышленного развития.

Ключевые слова: промышленность, экономика промышленности, экономическое развитие, 
инвестиции, инфраструктура, конкурентоспособность.

K I R I S H
Globallashuv jarayonida o‘sish nuqtalari va maxsus iqtisodiy zonalar ko‘rinishidagi yangi mintaqaviy 

markazlarning shakllanishi investitsiyalar, yuqori malakali ishchi kuchi va istiqbolli infratuzilma loyihalarini 
jalb qilish borasidagi raqobatning kuchayishiga olib kelmoqda. Yirik mintaqaviy markazlar hissasiga jahon 
YAIMining 75 foizi, eksportining 58 foizi va investitsiyalarning 76 foizi to‘g‘ri kelmoqda. Bu esa, o‘z navbatida, 
boshqa mintaqalar va mamlakatlarni ham raqobatbardoshligini oshirishga, xususan, ichki iqtisodiy salohiyat 
hamda qiyosiy ustunliklardan samarali foydalanishga undamoqda.

Bugungi kunda mamlakatimizda ham mintaqaviy iqtisodiy siyosatni takomillashtirish hamda hududlarning 
boy iqtisodiy salohiyatidan samarali va oqilona foydalanish masalalari tobora dolzarb ahamiyat kasb etmoqda. 
Bunda hududiy sanoatni iqtisodiy rivojlantirish, birinchi navbatda, tayyor mahsulot ishlab chiqarish uchun 
qishloq xo‘jaligi xomashyosi va mineral resurslarni sanoat yo‘li bilan chuqur qayta ishlash, zamonaviy yuqori 
texnologiyali ishlab chiqarishlarni jadal rivojlantirish, aholining bandligi va daromadlarini oshirish masalalariga 
alohida e’tibor qaratilmoqda.

Iqtisodiy masalalarni ilmiy o‘rganish va ularning samarali yechimlarini ishlab chiqish doimo iqtisodchi 
olimlarning diqqat markazida bo‘lib kelgan. Jumladan, mazkur masalaning nazariy va amaliy jihatlariga, hududiy 
raqobatbardoshlikni oshirish yo‘nalishlariga xorijlik iqtisodchi olimlardan B. Robert [1], M. Fujita [2], M. Enright 
[3], B. Shaun [4] salmoqli hissa qo‘shgan.

Y. A. Gadjiyevning fikricha [5], iqtisodiy rivojlanishning nazariy masalalari, hududiy iqtisodiy o‘sish va 
rivojlanishni boshqarish, mintaqaviy iqtisodiyot rivojlanishini tashxislash, hududiy iqtisodiy salohiyat va 
raqobatbardoshlikni oshirish masalalari alohida ilmiy ahamiyatga ega.

Boshqa mamlakatlar singari respublikamizda ham hududiy iqtisodiyotni rivojlantirish va uni boshqarish, 
hududlarning iqtisodiy salohiyatidan samarali foydalanish masalalari mamlakatimiz iqtisodchi olimlarining ilmiy 
qiziqish predmeti bo‘lib kelmoqda.

Jumladan, sanoat majmualarining ijtimoiy-iqtisodiy rivojlanishini modellashtirish, mintaqalarni kompleks 
rivojlantirish, ishlab chiqarish kuchlarini hududiy tashkil etish va boshqarish, O‘zbekiston mintaqalari 
raqobatbardoshligini oshirishning metodologik asoslarini takomillashtirish kabi masalalar A. M. Sodiqovning 
[6] ilmiy izlanishlarida keng yoritilgan. Mazkur tadqiqotda nazariy tahlil, jadval usuli, qiyosiy tahlil, ekspert 
baholash, analitik taqqoslash, mantiqiy fikrlash va mushohada usullaridan keng foydalanilgan. Shuningdek, 
mazkur mavzuga oid xorijiy va mahalliy olimlarning tadqiqotlari tahlil qilinib, ularning ilmiy qarashlari chuqur 
o‘rganilgan.

“Salohiyat” tushunchasi lotin tilidagi “potentia” so‘zidan olingan bo‘lib, “kuch”, “imkoniyat” degan ma’nolarni 
anglatadi. Biroq mazkur tushunchaning yagona, umumqabul qilingan ta’rifi mavjud emas. “Salohiyat” tushunchasi 
mavjud va istiqboldagi imkoniyatlar majmuasini ifodalaydi hamda turli sohalarga nisbatan turlicha qo‘llaniladi. 
Masalan, iqtisodiy salohiyat, tabiiy xomashyo salohiyati, innovatsion salohiyat, investitsion salohiyat, eksport 
salohiyati, hududiy salohiyat, sanoatni iqtisodiy rivojlantirish salohiyati, ishlab chiqarish salohiyati va boshqalar.

“Iqtisodiy salohiyat” jamiyatning moddiy va inson resurslari bilan ta’minlanganlik darajasini, ulardan 
samarali foydalanish imkoniyatlarini anglatadi hamda ushbu imkoniyatlar miqyosi bilan baholanadi. “Iqtisodiy 
salohiyat” tushunchasiga mazmunan yaqin tushunchalardan biri “hududiy salohiyat” hisoblanadi.

Sanoat salohiyatiga alohida e’tibor qaratiladi. Uning asosiy maqsadi sanoat mahsulotlari ishlab 
chiqarishda mehnat unumdorligini oshirish uchun zarur shart-sharoitlarni yaratishdan iborat. Ishlab chiqarishni 
modernizatsiyalash, texnik va texnologik yangilash, hududning ishlab chiqarish infratuzilmasini rivojlantirish 
hamda hudud sanoatining assortiment bazasini diversifikatsiyalash esa uning muhim vazifalari sifatida e’tirof 
etiladi.

Mazkur tadqiqotda sanoatni iqtisodiy rivojlantirish salohiyatini oshirish omillari sifatida quyidagilar 
belgilanadi:

−	 sanoatni iqtisodiy rivojlantirish darajasini baholash, sanoat majmuasining qiyosiy ustunliklarini aniqlash 
hamda ishlab chiqarish quvvatlarining texnologik darajasini baholash;

−	 sanoat ishlab chiqarishining diversifikatsiyalanganlik darajasi, yuqori qo‘shilgan qiymatga ega 
tarmoqlarning ulushi va qayta ishlovchi sanoat ishlab chiqarishining ulushi;

−	 ishlab chiqarishning innovatsion va imitatsion qobiliyatini baholash, xomashyo resurslari bilan 
ta’minlanganlik darajasi, yuqori malakali kadrlar bilan ta’minlanganlik, marketing holati va boshqa omillar.

A. P. Svinsova o‘z tadqiqotlarida sanoatni iqtisodiy rivojlantirish salohiyatini quyidagicha tasniflaydi [7]:
Fond salohiyati:
a) texnik va texnologik salohiyat;
b) ilmiy-texnik salohiyat, ya’ni innovatsion va axborot salohiyati;
v) investitsion salohiyat, ya’ni korxonalarning ichki xususiy mablag‘laridan foydalanish salohiyati hamda 

investitsion jozibadorlik salohiyati.
Kadrlar salohiyati:
a) ijtimoiy salohiyat;
b) kasbiy o‘sish salohiyati.
Mahsulot salohiyati:
a) sotilgan mahsulot salohiyati;
b) mahsulot sifati salohiyati;
v) korxonani diversifikatsiyalash salohiyati, ya’ni yangi mahsulot ishlab chiqarish imkoniyatlari.
Ishlab chiqarish salohiyati — iqtisodiy tizimning, ya’ni mamlakat, hudud, kompaniya yoki korxonaning 

mavjud ishlab chiqarish omillari doirasida erishishi mumkin bo‘lgan maksimal ishlab chiqarish hajmi va 
imkoniyatlar darajasi bo‘lib, u tizimning texnologik taraqqiyot darajasini ham ifoda etadi.

Tadqiqotchilar fikriga ko‘ra, ishlab chiqarish salohiyati quyidagi kompleks omillar yordamida aniqlanadi:
−	 resurslarning mavjudligi;
−	 resurslarning miqdori va sifati hamda ular o‘rtasidagi mutanosiblik;
−	 tabiiy sharoitlar, xo‘jalik mexanizmi, ishlab chiqarish munosabatlarining tavsifi hamda ishlab chiqarishni 

tashkil etish shakliga bog‘liq holda resurslardan foydalanish darajasi.
Ishlab chiqarish salohiyatini yanada aniqroq tushunish uchun uni tashkil etuvchi unsurlar nimalardan iborat 

ekanligini aniqlab olish maqsadga muvofiqdir. Bu esa mazkur tushunchaning murakkab iqtisodiy mazmunga 
ega ekanligini belgilab beradi. Quyida ishlab chiqarish salohiyatining tarkibiy tuzilishi o‘z ifodasini topadi.

TIZIMINI TAKOMILLASHTIRISH” (MY CARD MOBIL ILOVASI)

Nazariy tadqiqotlar shuni ko‘rsatadiki, “ishlab chiqarish salohiyati” va “sanoatni iqtisodiy rivojlantirish” 
tushunchalari bir-biriga yaqin mazmun kasb etadi. Sanoatni iqtisodiy rivojlantirishning asosiy tarkibiy qismlari 
quyidagilardan iborat:

−	 fond salohiyati;
−	 kadrlar salohiyati;
−	 mahsulot salohiyati;
−	 tashkiliy salohiyat.
Sanoat korxonalarida ishlab chiqarish salohiyatining tuzilishini tahlil qiladigan bo‘lsak, mazkur tuzilishning 

asosini ishlab chiqarish omillari tashkil etishi ma’lum bo‘ladi. Demak, ishlab chiqarish salohiyatining o‘zagini 
ishlab chiqarish jarayoni tashkil etadi. O‘z navbatida, salohiyat sanoat tarmog‘i yoki sanoat korxonalarining 
ishlab chiqarish omillari bilan qay darajada ta’minlanganligini ham ifoda etadi.

Ishlab chiqarish salohiyati mamlakat, hudud va tarmoq darajasida qaralganda bir-biridan farqlanadi. 
Salohiyat tushunchasi ijtimoiy-iqtisodiy rivojlanishga erishish maqsadida foydalanish mumkin bo‘lgan barcha 
manbalar, imkoniyatlar, vositalar va zaxiralarni anglatadi. Makrodarajada yalpi iqtisodiy salohiyat deganda, ichki 
va tashqi bozorlar talabiga muvofiq milliy iqtisodiyotning tovar va xizmatlar ishlab chiqarish bo‘yicha maksimal 
mumkin bo‘lgan qobiliyati tushuniladi.

Ijtimoiy ishlab chiqarish va iste’molning texnik darajasi, hajmi va tarkibi, milliy iqtisodiyotning barcha 
soha va tarmoqlarida ishlab chiqarilgan tovar va xizmatlarning sifati, shuningdek, hududda va chet ellarda 
jamg‘arilgan qiymatlar, mehnat hamda tabiiy resurslar hududning yalpi iqtisodiy salohiyatini rivojlantirish 
darajasini belgilaydi.

“Sanoat ishlab chiqarish salohiyati” iqtisodiy kategoriya sifatida murakkab tushuncha bo‘lganligi bois, uni 
tashkil etuvchi unsurlar ham ko‘plab tarkibiy qismlardan iborat bo‘ladi. Jumladan, A. O. Larionov tadqiqotlarida 
sanoatni iqtisodiy rivojlantirish quyidagi jadvalda keltirilgan ko‘rsatkichlar bilan tavsiflanadi.

Demak, sanoatda ishlab chiqarish salohiyati quyidagilar bilan tavsiflanadi:
−	 mavjud ishlab chiqarish resurslari, ya’ni asosiy va aylanma vositalar, ishchi kuchi, texnika hamda 

moliyaviy resurslar;
−	 har bir turdagi foydalanilayotgan resurslarning sifati va miqdori hamda ular o‘rtasidagi mutanosiblikning 

saqlanishi;
−	 ishlab chiqarishda foydalanilayotgan resurslar darajasi, ishlab chiqarish munosabatlarining tavsifi, 

ixtisoslashuv darajasi, ishlab chiqarishning integratsiyalashuvi va boshqa omillar.
Har bir mamlakat uchun ishlab chiqarish salohiyatidan samarali foydalanish masalasi doimo dolzarb vazifa 

hisoblanadi. Ishlab chiqarish salohiyatidan maqsadga muvofiq foydalanish uchun resurslar iqtisodiy jarayonga 
nafaqat to‘liq jalb qilinishi, balki ulardan yuqori samaradorlik bilan foydalanilishi ham zarur. Shuningdek, 
resurslarning o‘sib borayotgan hajmidan oqilona foydalanish va ularni zarur mahsulot hajmini ta’minlaydigan 
tarzda taqsimlash muhim ahamiyatga ega.

Sanoat va uning tarmoqlarida ishlab chiqarish salohiyatidan samarali foydalanishning asosiy shartlari 
quyidagilardan iborat:

−	 mashinasozlik tarmog‘ida joriy etilayotgan texnologiyalarning to‘liq quvvat bilan ishlashini ta’minlash;
−	 tarmoqqa yuqori malakali kadrlarni jalb etish va ularning malakasini muntazam oshirib borish;
−	 asosiy kapitalga kiritilgan har bir so‘mlik investitsiyaga to‘g‘ri keladigan mahsulot qaytimini oshirish 

maqsadida investitsiya samaradorligi yuqori bo‘lgan, yuqori texnologiyalar asosida ishlab chiqaruvchi 
tarmoqlarga investitsiyalar kiritishda nisbiy ustunlik va imtiyozlar berish;

−	 tarmoqda xorijiy investitsiyalar hisobiga tashkil etilayotgan yangi obyektlarning qurilish muddatini 
qisqartirish hamda investitsiya loyihalarini ishlab chiqish jarayonlarini samarali tashkil etish;

−	 sanoat ishlab chiqarishining asosiy fondlarini muntazam yangilab borish hamda texnika va 
texnologiyalarni modernizatsiya qilish darajasini oshirish.

X U L O S A  V A  T A K L I F L A R
Sanoat va uning tarmoqlarida ishlab chiqarish salohiyatini oshirishning muhim omillaridan biri tarmoqni 

samarali investitsiyalash hisoblanadi. Sanoat tarmoqlarida ishlab chiqarish salohiyatidan samarali foydalanishda 
jalb etiladigan investitsiyalar bilan bir qatorda ushbu tarmoqlarga xizmat ko‘rsatuvchi mavjud infratuzilmaning 
holati ham muhim ahamiyatga ega.

Sanoat infratuzilmasining tarkibiy qismi hisoblangan texnik xizmat ko‘rsatish tuzilmasi, ya’ni yordamchi 
ishlab chiqarish asosiy ishlab chiqarishning uzluksiz va samarali faoliyat yuritishini ta’minlaydi. Mazkur tizimga 
ta’mirlash, asbobsozlik, energetika, transport, omborxona va boshqa xo‘jaliklar kiradi. Ushbu infratuzilma 
elementlarining samarali ishlashi sanoatda ishlab chiqarish salohiyatining oshishiga xizmat qiladi.

